
 

   
 
 

23. august 2021 

 

Inatsisartut suleriaasia § 37 imm. 1 malillugu matumuuna Naalakkersuisunut ukuninnga 

apeqquteqaateqarpunga. 

Naalakkersuisunut apeqquteqaatit: 

1. Ilanngaassivimmut ulloq manna tikillugu aningaasat qanoq annertutigisut atorneqarpat? 

 

2. Naalakkersuisut Ilanngaassiviup atorunnaarsinneqarnissaanik kissaateqarnerannut, suna 

pissutaava? 

 

3. Ilanngaassiviup pilersinneratigut inuiaqatigiit aningaasaataat ukiumut 30 millioner koruuninik 

pitsanngortinneqassasoq naatsorsuutaavoq. Aningaasat taakku Naalakkersuisut sumi 

nassaariniarpaat? 

 

4. Naalakkersuisut isumaqarpat innuttaasunut akiligassaminnik akiliisartunut naammaginartoq, 

maannakkut akilersuussisarneq, tamanit akuuffigineqarnissamik qulakkeerinnittussap, 

atorunnaarsinnissaa? 

a. Akilersuussinerup, Innuttaasut akiliisinnaassusillit akiligassanut akileraanissaannik 

iluaqutaasussap, pisortanullu akiitsut qaffannginnissaanut iluaqutaasussap 

atorunnaarsinneranut, Naalakkersuisut suut iluaqutaasussatut isigaat? 

 

5. Naalakkersuisut qanoq ilillutik qulakkeerniarpaat, innuttaasut pisortanut akiitsuisa 

qaffakkaluttuinnannginnissaat? 

 

6. Naalakkersuisut immersukkamik sanaqquneqarput, ukiumiit 2000-imiit innuttaasut pisortanut 

akiitsuisa qaffakkiartornerannik takutitsisumik. 

a. Akiliisitsiniaaneq 2008-mi qitiusumit tiguneqarpoq. Naalakkersuisut isumaqarpat, 

akiitsunut tamanna iluaqutaasimasoq? Akissut tunngavilersoqquneqarpoq. 

 

7. Suliamut soqutiginaatilinnik paasissutissanik allanik Naalakkersuisut paasissutissiisinnaappat? 

(Inatsisartunut ilaasortaq Jens-Frederik Nielsen, Demokraatit) 

 

Tunngavilersuut 

Aningaasaqarnermut Naalakkersuisoq 2022-imut Aningaasanut inatsisip saqqummiunneqarneranut 

atasumik paasissutissiissutigaa, akilersuusseriaaseq Ilanngaassivik atorunnaarsinnialikkersaarlugu. 

Ilanngaassiviup pilersinneqarnerani siunertaavoq qulakkeerneqassasoq, innuttaasut pisortanut akiligassallit 

akiitsuisa qaffannginnissaat aammalu pisortat qulakkiissagaat, pineqartut akiligassaasa akilerneqarnissaat. 



 

   
 
 
Ilimagineqarsinnaavoq, Ilanngaassiviup pilersinneqarnissaanut aningaasanik annertujaanik 

atuisoqareersimanissaa – aningaasat maangaannartussat Naalakkersuisut Ilanngaassiviup 

piviusunngortinnissaanik atorunnaartitsissappata. 

Naatsorsuinerit takutippaat, Ilanngaassiviup pilersinneqarneratigut pisortat aningaasaataat 30 millionit 

koruunit ukiumut missaanik pitsanngoriassasut1. Aningaasat soorlu assersuutigalugu isumaginninnermut 

atorneqarsinnaagaluartut, Naalakkersuisut missigersuutiminni manna amigaatigisussanngoraat. 

Apeqqutima ullut suliffiusut qulit iluanni akineqarnissaat kissaatigaara. 

 

                                                           
1 Akilersuut Ilanngaassivik pillugu Inatsisartut inatsisaannut nr. 30 28. november 2019-imeersumut oqaaseqaatit 
nalinginnaasut 


